
ვერსია
დავით ზურაბიშვილი: "არ მგონია, სერიოზული ცვლილება მოხდეს და უმრავლესობა დაიშალოს!" (ვერსია)

ავტ. თათია გოჩაძე

ინტერვიუ დავით ზურაბიშვილთან. 

ბოლო დროს პრეზიდენტი მარგველაშვილის წინააღმდეგ შეწყალების უფლების გამოყენების კონტექსტში გამოთქმულ კრიტიკასთან დაკავშირებით საუბრობს "რესპუბლიკური პარტიის" ერთ-ერთი ლიდერი დავით ზურაბიშვილი. ის თვლის, რომ შეწყალების მექანიზმი გასამართი და დასახვეწია და ეს არაა მხოლოდ პრეზიდენტის პასუხისმგებლობის საკითხი.ამასთან, მისივე თქმით, იმ  კონკრეტულ შემთხვევაში, როცა საუბარი იყო სასჯელის განახევრებაზე და შეწყალებულმა პირმა მკვლელობა ჩაიდინა, ამ საკითხის მიბმა პრეზიდენტზე წმინდა წყლის პოლიტიკური სპეკულაციაა ხელისუფლების მხრიდან. 
რესპონდენტის სიტყვებით: "პოლიტიკურ სპეკულაციების აგებას ამ თემაზე, არასწორად მივიჩნევ. პატარა აქსიომა არსებობს _ თუ გინდა, ასიამოვნო ბიძინა ივანიშვილს, მაგრამ არ იცი _ როგორ, უნდა შეაგინო მარგველაშვილს. უმრავლესობა ივანიშვილის გულის მოგებას ცდილობს."

რაც შეეხება გავრცელებულ ინფორმაციას, რომ საპრეზიდენტო არჩევნებში გიორგი მარგველაშვილის კანდიდატურას "რესპუბლიკური პარტია", "თავისუფალი დემოკრატები" და "ნაციონალური მოძრაობა" დაუჭერენ მხარს, ზურაბიშვილი განმარტავს, რომ არავითარი მსგავსი გადაწყვეტილება პარტიაში არ მიუღიათ და საერთოდ არ ჰქონიათ ამაზე კონსულტაციები. 
პოლიტიკოსი ასევე ფიქრობს, რომ საპრეზიდენტო კანდიდატად ბიძინა ივანიშვილის დასახელება მოსალოდნელი არ არის, რადგან ბიზნესმენს ეს არ უნდა და კულუარებიდან მართვა ურჩევნია, რომ  პასუხისმგებლობა აირიდოს.

რესპონდენტი მმართველ პარტიაში არსებულ შიდა უთანხმოებასაც ეხმაურება და ამბობს, რომ  ეს არის ბრძოლა იმისათვის, ვინ უფრო ახლოს იქნება ბიძინა ივანიშვილთან. მას ეჭვი ეპარება, რომ სერიოზული ცვლილება მოხდეს და უმრავლესობა დაიშალოს.

პრეზიდენტს შეწყალების საკითხის ერთპიროვნულად გადაწყვეტის უფლება უნდა ჩამოერთვას!  (ვერსია)

ავტ. თათია გოჩაძე

პარტია "მემარცხენე ალიანსმა" პარლამენტში საკანონმდებლო ინიციატივა შეიტანა, რომელიც პრეზიდენტის მიერ მსჯავრდებულთა შეწყალების საკითხს ეხება. პარტიაში ითხოვენ, რომ პრეზიდენტს პატიმრების შეწყალების უფლება  შეწყალების კომისიის რეკომენდაციის გარეშე არ ჰქონდეს. 
"ვერსია" პარტიის ერთ-ერთ ლიდერს, სოსო შატბერაშვილს დაუკავშირდა, რომელმაც განაცხადა: "ჩვენი საკანონმდებლო ინიციატივით, პრეზიდენტს ჩამოერთმევა უფლება, ერთპიროვნულად გადაწყვიტოს შეწყალების საკითხი. ცოტა ხნის წინ ახალგაზრდა ქალს რომ ყელი გამოჭრეს, გაირკვა, რომ პრეზიდენტმა ისე შეიწყალა, არც იცოდა საქმის ვითარება და ახლა რაღა დროს თავის მართლებაა?!" 
შატბერაშვილის თქმით, მიუხედავად იმისა, რომ ბევრ ქვეყანაში და საქართველოშიც პრეზიდენტს აქვს შეწყალების ექსკლუზიური უფლება, ამას ერთპიროვნულად არ უნდა წყვეტდეს. 
პრეზიდენტის ადმნისტრაცია მიიჩნევს, რომ შეწყალების საკითხთან დაკავშირებით შექმნილი ვნებათაღელვა პრეზიდენტის წინააღმდეგ წინასაარჩევნოდ აგორებული "შავი პიარია". ამ ვერსიას არ ეთანხმება სოსო შატბერაშვილი და აცხადებს, რომ მოქმედი პრეზიდენტის არჩევნებში გამარჯვების შანსი ნულს ქვემოთაა. რესპონდენტი აქვე მოუწოდებს ოპოზიციას, გვერდით გადადონ პარტიული ამბიციები და გაერთიანდნენ საპრეზიდენტო არჩევნებში სახელისუფლებო კანდიდატის დასამარცხებლად.

პრეზიდენტმა შეწყალების კომისიის თავმჯდომარეს პატიმართან შეხვედრის უფლება უნდა მისცეს! (ვერსია)

ავტ. თათია გოჩაძე

ინტერვიუ ელენე თევდორაძესთან.

შეწყალების კომისიის ყოფილი თავმჯდომარე ელენე თევდორაძე გამოცემას ესაუბრება შეწყალების მექანიზმის მუშაობის პრინციპზე. მისი თქმით, შეიწყალებს თუ არა პრეზიდენტი მძიმე დანაშაულის მუხლით გასამართლებულ პირს, ეს მისივე პრეროგატივაა, თუმცა, იხსენებს, რომ მისი მუშაობის დროს არც ერთ მკვლელს არ აძლევდნენ რეკომენდაციას. 

რესპონდენტი ამბობს, რომ პრეზიდენტი როცა ადგენს დებულებას, უნდა დაფიქრდეს, რას ითხოვს კომისიისგან. ის გამოცემას საკუთარ გამოცდილებაზე ესაუბრება და ხაზგასმით აღნიშნავს, რომ მისი მუშაობის დროს  შეწყალების შემდეგ ციხეში შებრუნებულთა რაოდენობა 0.04% იყო.

რატომ გაყიდეს პატარკაციშვილებმა "იმედი" (ვერსია)

ავტ. ნათია დოლიძე

სტატიაში საუბარია რამდენიმე დღის წინ გავრცელებულ ინფორმაციაზე, რომ ბადრი პატარკაციშვილის ოჯახმა „იმედის“ 100%-იანი წილი გაასხვისა. გამოცემის წყრო ამბობს, რომ  "hunnewel Partners"-ის მმართველი პარტნიორის, ირაკლი რუხაძისთვის „იმედის“  100-პროცენტიანი წილის მიყიდვა-გადაფორმება ფორმალობაა, რადგან ტელეკომპანიის ფინანსებსა და სარედაქციო პოლიტიკას აქამდეც რუხაძე განაგებდა.

სტატიაში მოყვანილია ამონარიდები სხვადასხვა საგაზეთო სტატიებიდან თუ სატელევიზიო კომენტარებიდან, რომლებიც ირაკლი რუხაძის საქმიანობასთან დაკავშირებით და ტელეკომპანია "იმედის" გარშემო განვითარებულ მოვლენებზე გაკეთდა. 
სტატიის ავტორი წერს, რომ "იმედის" ბიოგრაფია  აჩენს გონივრულ ეჭვს, რომ ტელეკომპანიას პოლიტიკური თუ ბიზნესთამაშებისთვის მუდმივად იყენებდნენ. ჟურნალისტი დასძენს, რომ დროა, პოლიტიკურმა ან, სულაც, ბიზნეს-ელიტამ მედიით მანიპულირებას თავი დაანებოს.

დოდო გუგეშაშვილი შს მინისტრთან შეხვედრას ითხოვს! (ვერსია)

ავტ. თათია გოჩაძე

თადარიგის პოლკოვნიკი დოდო გუგეშაშვილი შვილის მკვლელის მოძებნასა და დასჯას ითხოვს და შინაგან საქმეთა მინისტრს, გიორგი გახარიას მიმართავს, საქმე პირად კონტროლზე აიყვანოს. მისი თქმით, ინტენსიურად მიმდინარეობს გამოძიება და შენიშვნები არ აქვს, თუმცა,  გახარია არის სამართალდამცავი სტრუქტურის პირველი პირი და მასთან გასაუბრება სურს. გუგეშაშვილი გამოცემასთან საუბრისას მომხდარის დეტალებს იხსენებს და დარწმუნებულია, რომ მკვლელი ქართული მართლმსაჯულების წინაშე წარდგება.

ზაზა სარალიძე: "არ უნდა დარჩეს გარეთ არც ერთი მკვლელი და დამნაშავე!" / მოზარდების მკვლელობის საქმეზე ალტერნატიულ კომპლექსურ ექსპერტიზას ბრიტანელი ექსპერტები ჩაატარებენ (ვერსია)

ავტ. თათია გოჩაძე

24 აპრილს, თბილისის საქალაქო სასამართლოში, ხორავას ქუჩაზე მომხდარი მკვლელობის საქმეზე მორიგი სხდომა გაიმართა.  პარალელურად, სასამართლოს ეზოში, ახალგაზრდებმა საპროტესტო აქცია გამართეს სახელწოდებით - "ნუ მომკლავ, აღასრულე სამართალი!" აქციაში გარდაცვლილი მოზარდის დავით სარალიძის მამა ზაზა სარალიძეც მონაწილეობდა.
საპროტესტო გამაფრთხილებელ აქციაზე შეკრებილმა ახალგაზრდებმა განცხადეს, რომ პროკურატურას გამოძიება არასწორი გზით მიჰყავს და მოითხოვენ, დაისაჯოს ყველა პირი, ვინც დანაშაული ჩაიდინა. ახალგაზრდები მასშტაბურ აქციებს აანონსებენ იმ შემთხვევაში, თუ საქმე სამართლიანად არ იქნება გამოძიებული.

სასამართლოს სხდომაზე კი ცნობილი გახდა, რომ  ერთ-ერთი ბრალდებულის დაცვის მხარის მოწვევით, საქართველოში ბრიტანელი ექსპერტები ჩამოვლენ, რომლებიც ხორავას ქუჩაზე მოზარდების მკვლელობის საქმეზე ალტერნატიულ კომპლექსურ ექსპერტიზას ჩაატარებენ. 
ზაზა სარალიძე პროკურატურას და ლევანსამხარაულის სახელობოს ექსპერტიზის ბიუროს ფაქტების განგებ დამახინჯებაში ადანაშაულებს, რათა დამნაშავეები დაუსჯელნი დარჩნენ.
რეზონანსი 
კვირიკაშვილი: არ უნდა დავივიწყოთ იმ ხალხის წვლილი, რომლებიც “ოცნებას” პირველივე დღიდან გვერდში ედგნენ (რეზონანსი) 

"პარტია მუდმივად უნდა იყოს განახლების პროცესში, მაგრამ ეს არ ნიშნავს იმ ადამიანების წვლილის დავიწყებას, რომლებიც “ქართულ ოცნებას” პირველივე დღიდან გვედრში ედგნენ, - განაცხადა პრემიერმა გიორგი კვირიკაშვილმა ქუთაისში „ქართული ოცნების“ საოლქო ორგანიზაციის კონფერენციაზე განაცხადა. 

„ძალიან მნიშვნელოვანია ძლიერი პარტიის არსებობა. მნიშვნელოვანია იმ ადამიანების წვლილი, რომლებმაც ყველაზე რთულ პერიოდში მიიღეს გადაწყვეტილება და დაუდგნენ გვერდით პარტიას და მის ლიდერს ბიძინა ივანიშვილს, როდესაც მან მიიღო გადაწყვეტილება, შეეცვალა რეალობა ქვეყანაში,“ -  დასძინა კვირიკაშვილმა.
კვესელავა: "არ არის გამორიცხული, საქართველოში სომხეთის პროცესები განმეორდეს" (რეზონანსი) 
ავტ.: ნინო ქეთელაური

ინტერვიუ იგორ კვესელავასთან 

იგორ კვესელავა ბოლო დროს განვითარებულ მოვლენებზე საუბრობს და ფიქრობს, რომ „ქართულ ოცნებაში“ დაპირისპირება არ ამოწურულა და ორი ბანაკი კვლავ არსებობს, თუმცა, ამ ეტაპზე მათ შერიგება ტაქტიკურ სვლად გამოიყენეს, რადგან იციან, რომ დაპირისპირება საზოგადოების გაღიზიანებასა და მხარდამჭერების დაკარგვას გამოიწვევს. კვესელავა დარწმუნებულია, რომ მხარეების დაზავების საკითხში ექსპრემიერი ჩაერეოდა, რადგან „"ოცნების" დამარცხება, უპირველეს ყოვლისა, ბიძინა ივანიშვილის დამარცხებას ნიშნავს“. 

რესპონდენტის ვარაუდით, საპრეზიდენტო არჩევნების შემდეგ „ქართულ ოცნებაში“ დაპირისპირება კიდევ უფრო მასშტაბურ ხასიათს მიიღებს, რაც  2020 წლისათვის სხვა მოცემულობაში გადაიზრდება და ახალი ძალის გამოჩენა გარდაუვალი გახდება. 

იგორ კვესელავა პრემიერ-მინისტრის ბოლო დროს გაკეთებულ განცხადებებზეც საუბრობს და მას კომუნისტური პარტიის ლიდერების მოღვაწეობას ადარებს. – „ისინი ზუსტად ასეთ საზეიმო შეხვედრებზე გამოდიოდნენ და ამბობდნენ, რომ ქვეყანა აყვავდება, განვითარდება, ეკონომიკური და სოციალური მდგომარეობა წინ წავა და ა.შ. მაგრამ სიტყვა კი არა, მთავარი შედეგია - რა შედეგები აქვს დღეს საქართველოს მოსახლეობას, როგორია მათი სოციალური მდგომარეობა და უმუშევრობის პრობლემა როგორ წყდება. ხელისუფლებას ერთი წუთით მაინც თუ წარმოუდგენია, რუსეთმა ან რომელიმე სხვა ქვეყანამ ფინანსური გადმორიცხვა რომ გადაკეტოს და საზღვარგარეთ გასულმა ჩვენმა თანამემამულეებმა ფულადი ამანათები ვეღარ გადმოაგზავნონ, რა მოხდება? ეს არის ძლიერი ეკონომიკა? ყოველდღე საქართველოს მოსახლეობის გარკვეული ნაწილი უცხოეთში გადის იმისთვის, რომ საარსებო მინიმუმი გამოიმუშაოს. აქ საკითხი ასე კი არ დგას, რა იქნება ხვალ, საქმით დაამტკიცონ, რით აუმჯობესებენ მოსახლეობის ეკონომიურ მდგომარეობას. კი, ბატონო, კვირიკაშვილის სურვილები კარგია და მივესალმები, მაგრამ მაგას ჯობია, შედეგზე ვისაუბროთ და ქმედითი ნაბიჯები გადავდგათ. სხვა შემთხვევაში, 2020 წელი ახლოვდება და არ არის გამორიცხული, რომ საქართველოში სომხეთის პროცესები განმეორდეს. ერევანში ამან დემოკრატიული ხასიათი მიიღო და ჩვენთან, დამერწმუნეთ, უფრო მკაცრად განმეორდება“, - აცხადებს კვესელავა. 

რესპონდენტი მიხეილ სააკაშვილის აქტივობებსაც განიხილავს. ამბობს, რომ ექსპრეზიდენტი მთავრობის შეცდომებს კარგად იყენებს საკუთარი პიარისათვის, თუმცა, „ნაციონალური მოძრაობის“ ხელისუფლებაში მობრუნება გამორიცხულია. 
პარლამენტი "ინკვიზიციური" კანონის შემოღებაზე მსჯელობს (რეზონანსი) 

ავტ.: ეკატერინე ბასილაია

სტატიაში ნათქვამია, რომ პარლამენტში ინკვიზიციის შემოღებაზე მსჯელობას იწყებენ - რელიგიური გრძნობების შეურაცხყოფის ბრალდებით, შესაძლოა, მალე საქართველოში ადამიანები 1 წლამდე პატიმრობით დაისაჯონ. პარლამენტში ემზარ კვიციანის მიერ განსახილველად შეტანილია კანონპროექტი, რომლითაც რელიგიური გრძნობების, მათ შორის სასულიერო პირებისა და მორწმუნეების, რელიგიური შენობების შეურაცხყოფა სისხლის სამართლის დანაშაული უნდა გახდეს, თუმცა, კვიციანისვე თქმით, მართლმადიდებელი სასულიერო პირები მათთვის გამონაკლისს ითხოვენ, რომ თავად არ უნდა დაისაჯონ ქადაგებისას სხვა კონფესიების წინააღმდეგ გამოთქმული აზრების გამო.

კანონპროექტს იდეის დონეზე საპარლამენტო უმრავლესობის წევრებიც უჭერენ მხარს. ადამიანის უფლებათა დაცვის კომიტეტის თავმჯდომარე სოფო კილაძე აცხადებს, რომ რელიგიურ ნიადაგზე ადამიანისთვის შეურაცხყოფის მიყენება დაუშვებელია, ამიტომ ის მხარს უჭერს, ეს სამართლებრივად გაკონტროლდეს და მთავარია, რეგულაცია ისე დაწესდეს, სიტყვის თავისუფლებასთან წინააღმდეგობაში არ იყოს.

გედევან ფოფხაძე, რომელიც იდეას ასევე უჭერს მხარს, აღნიშნავს, რომ კანონპროექტთან დაკავშირებით რჩება გამოწვევები - როგორ უნდა განისაზღვროს, რა არის რელიგიური გრძნობის შეურაცხყოფა და ვინ ადგენს, რა არის ამის ობიექტური კრიტერიუმი.

უფლებადამცველები კი ამ ინიციატივას კატეგორიულად მიუღებლად მიიჩნევენ და აცხადებენ, რომ ამ კანონის მიღება არ შეიძლება, რადგან გამოხატვის თავისუფლებას შეზღუდვას გამოიწვევს.

უფლებადამცველი ლია მუხაშავრია აცხადებს, რომ ამ კანონის მიღების შემთხვევაში „ის გახდება დევნის იარაღი და ინკვიზიციამდე ძალიან დიდი მანძილიც არ არის დარჩენილი“. 

"საერთაშორისო გამჭვირვალობა-საქართველოს" საპარლამენტო მდივან ლიკა საჯაიას თქმით, შენობა-ნაგებობების დაზიანება, მათი წაბილწვა დღესაც არის სს წესით დასჯადი, ამისთვის ნამდვილად არ არის საჭირო ახალი ნორმების შემოღება. "ხოლო რას გულისხმობს მორწმუნის გრძნობების შეურაცხყოფა, ძალიან საინტერესოა, პარლამენტი ამის დეფინიციას როგორ მოახდენს."

„სამართლიანი არჩევნების“ ხელმძღვანელი მიხეილ ბენიძე მიიჩნევს, რომ მსგავსი ტიპის ინიციატივები რეგრესული ძალების ინტერესებში შედის და ცვლილებების მიღება დაუშვებელია. 

ნაკლებად სავარუდოა რევოლუციამ სომხეთის საგარეო ვექტორი შეცვალოს (რეზონანსი) 

ავტ.: ეკატერინე ბასილაია

ანალიტიკოსების აზრით, მარტო  პრემიერ-მინისტრის, სერჟ სარგსიანის გადაყენება სომხეთში არაფერს ცვლის, რადგან ხელისუფლებაში ისევ „რესპუბლიკური პარტიაა", ამიტომაც ოპოზიციის მოთხოვნა დროებითი მთავრობის შექმნასა და ვადამდელ საპარლამენტო არჩევნებზე ლოგიკურია, თუმცა რამდენად გაითვალისწინებს ამ მოთხოვნას ხელისუფლება, ასევე პროგნოზი რთულია. ასევე რთულია იმის თქმაც, არჩევნების ჩატარების შემთხვევაში გაიმარჯვებს თუ არა ოპოზიცია. როგორც ანალიტიკოსები აცხადებენ, რაც არ უნდა მოხდეს, საგარეო ვექტორის გადახედვა სომხეთში თითქმის გამორიცხულია, რადგან რუსეთის გავლენა ძალიან დიდია და სანამ მთიანი ყარაბაღის კონფლიქტი იარსებებს, სომხეთი რუსეთზე უარს ვერ იტყვის.
“დიდი შვიდეულის” ქვეყნებმა შესაძლოა რუსეთს ახალ სანქციები დაუწესონ (რეზონანსი) 

ავტ.: ნინო ქეთელაური

გამოცემის ცნობით, მსოფლიოს ყველაზე მაღალგანვითარებული ქვეყნების კლუბმა, „დიდმა შვიდეულმა" შესაძლოა, რუსეთს დონბასში არსებული სიტუაციის გამო ახალი სანქციები დაუწესოს. როგორც „შვიდეულის“ საგარეო საქმეთა მინისტრების მიერ გავრცელებულ განცხადებაშია ნათქვამი, დამატებითი შემღუდავი ზომების მიღების აუცილებლობას რუსეთის ქმედებები იწვევს. 

 „შვიდეულის“ ქვეყნები რუსეთს მსოფლიოში სიტუაციის დესტაბილიზაციაში ადანაშაულებენ.

მოძალადე მოსწავლეებს ვერ სჯიან - "ისე დადიან სკოლაში, თითქოს არაფერი დაუშავებიათ" (რეზონანსი) 

ავტ.: ნინო ქეთელაური

გარდაბნის პირველ საჯარო სკოლის მშობლები იმ 3 მოსწავლის სკოლიდან გაშვებას ითხოვენ, რომლებმაც მეშვიდეკლასელზე იძალადეს, ინციდენტი გადაიღეს და სოციალურ ქსელში ატვირთეს. ეს ვიდეო ”იუთუბზე” პირველად 2017 წლის სექტემბერში გამოჩნდა, მეორედ კი 19 აპრილს "ფეისბუკის" სხვადასხვა გვერდზე. ვიდეოში ასახულია, თუ როგორ აიძულებენ თანატოლები მოზარდ ბიჭს, სავარაუდოდ, მასზე განხორციელებულ სექსუალურ ძალადობაზე ილაპარაკოს. 

ვიდეოჩანაწერი, რომელშიც ატირებული ბიჭი თანატოლების აგრესიულ კითხვებს პასუხობს, დიდი ხნის განმავლობაში იყო სოციალური ქსელის მომხმარებლებისთვის ხელმისწავდომი ისე, რომ მასში არასრულწლოვანის იდენტიფიცირება შესაძლებელი იყო. 

როგორც დაზარალებულის დედა აცხადებს, მისი შვილი არის ნაცემი და ვიდეოში რასაც ამბობს, ეს ძალდატანებით მოხდა.

შინაგან საქმეთა სამინისტრომ მომხდარზე გამოძიება 20 აპრილს დაიწყო. გამოძიება სისხლის სამართლის კოდექსის 140-ე და 157-ე პრიმა მუხლების მეორე ნაწილით დაიწყო, რაც 5-დან 8 წლამდე პატიმრობას გულისხმობს. 

სიგარეტით უკანონო ვაჭრობაში კომპანიებიც ჩაებნენ - საქართველოში შავი ბაზრის მოცულობა, წინა წლებთან შედარებით, 48-ჯერ გაიზარდა (რეზონანსი) 

ავტ.: ნათია ლომიძე

გამოცემის ცნობით, საქართველოში თამბაქოზე აქციზის გაძვირების შემდეგ საკმაოდ გაზრდილია უკანონოდ ვაჭრობის წილი. ამ პროცესში არა მარტო კერძო პირები, არამედ კომპანიებიც აქტიურად არიან ჩაბმულნი. ფიზიკური პირები - კონტრაბანდით, კომპანიები კი არალეგალური ვაჭრობით ცდილობენ ბაზრის მომარაგებას.

"თამბაქოს კონტროლის ალიანსის" თავმჯდომარე გიორგი ბახტურიძე "რეზონანსთან" საუბრისას ადასტურებს, რომ უკანონო ვაჭრობის წილი მომატებულია.

"საქართველოში კონტრაბანდა და უკანონო ვაჭრობის წილი ერთად არ აღემატება 3%-ს. ხელაღებით ვერ ვიტყვით, რომ კონტრაბანდის ოდენობა საკმაოდ გაზრდილია. ყველაზე რისკიან ზონებში - თბილისი, გორი, ზუგდიდი, ახალციხე და ქუთაისი, სადაც შეიძლება კონტრაბანდული სიგარეტი იყიდებოდეს, ორგანიზაცია "კიბოს კვლევის ბრიტანული ინსტიტუტის" მიერ ჩატარდა კვლევა. გამოკითხვაში მონაწილეობდნენ მწეველები. მათ თავიანთი სიგარეტის კოლოფები აჩვენეს ორგანიზაციის წარმომადგენლებს და გამოვლინდა, რომ 1%-ს ან არ ჰქონდა აქციზური მარკა, ან სხვა ქვეყნის მარკიან სიგარეტს ეწეოდნენ“, - აცხადებს ბახტურიძე და დასძენს, რომ გაცილებით რთული ვითარებაა რეექსპორტის მიმართულებით და ამ საქმით შსს უნდა დაინტერესდეს. 

უფრო მძიმე ვითარებაზე საუბრობს აფბას ვიცე-პრეზიდენტი პაატა ბაირახტარი. მისი ინფორმაციით, საქართველოში შავი ბაზრის მოცულობა, წინა წლებთან შედარებით, 48-ჯერ გაიზარდა. მისი თქმით, რთულია შავი ბაზრის გაკონტროლება, როცა თამბაქო სამჯერ იაფად შემოაქვთ საზღვარზე. 

ბაირახტარი ამბობს, რომ თამბაქოს ფასის ზრდამ ვერც მომხმარებლების რაოდენობის შემცირება გამოიწვია და არც ბიუჯეტში შესულა მეტი ფული, შესაბამისად, კანონმდებლები ამ საკითხზე უნდა დაფიქრდნენ. 

მედიკამენტების გაძვირების მოულოდნელი საფრთხე (რეზონანსი) 

ავტ.: ნათია ლომიძე

წამლის იმპორტიორები, რომლებსაც მედიკამენტები პარალელური იმპორტით შემოაქვთ, მიიჩნევენ, რომ "წამლისა და ფარმაცევტული საქმიანობის შესახებ" კანონში დაგეგმილი ცვლილება გაძვირებას დაუდებს სათავეს, ფარმაცევტული ბაზარი კი მონოპოლიური გახდება. როგორც "ალიანსი პროგრესული ჯანდაცვისთვის" გამგეობის თავმჯდომარე სოლომონ იორამაშვილი აცხადებს, ახალი ინიციატივა კონკურენციას ძალიან შეასუსტებს.

ჯანდაცვის პოლიტიკისა და მართვის სპეციალისტი სერგო ჩიხლაძე სხვაგვარად უყურებს ამ საკითხს. მისი აზრით, არ შეიძლება, საკანონმდებლო ცვლილებამ წამლის თვითღირებულებაზე იმოქმედოს, რადგან რეგულაცია არ არის ფასზე ორიენტირებული. ჩიხლაძე კანონპროექტის ერთ-ერთ მუხლს დეტალურად განიხილავს, რომელიც მედიკამენტის ყოველ ხუთ წელიწადში ერთხელ რეგისტრაციას ეხება. – „შეიძლება ამ ვადაში მწარმოებლის მხრიდან გაჩნდეს გარკვეული ინფორმაცია და კონკრეტული დასახელების წამალი აღარ იყოს რეკომენდებული. ამიტომ ყოველ 5 წელში ერთხელ მოხდება მედიკამენტის ხელახალი რეგისტრაცია. შეიძლება ჩვენთან 5 წლის შემდეგ იგივე ანოტაცია გატარდეს წამალზე, სინამდვილეში კი მწარმოებელს ცვლილება ჰქონდეს შეტანილი მასში. ეს რომ არ გამოგვრჩეს, რეგულაციაც ამაზეა ორიენტირებული.

5-წლიანი ვადის გასვლის შემდეგ მოსაკრებელი 500 ლარია, რაც არ არის ის თანხა, რომ ხელახალი რეგისტრაციისას მისი გადახდა ვინმეს გაუჭირდეს ან წამლის გაძვირების მიზეზი გახდეს. მხოლოდ ამის გამო არ შეიძლება გაძვირების ტალღა დაიწყოს", - განმარტავს ჩიხლაძე. 

"გვახსოვდეს ჰიპოკრატეს" ხელმძღვანელ მარინა ბერაძისთვის წარმოუდგენელია, რომ სახელმწიფო ხელს უწყობდეს წამლების ფასის კიდევ უფრო მეტად ზრდას. მისი თქმით, საქართველოში, მედიკამენტები, სხვა ქვეყნებთან შედარებით 4-5-ჯერ მაღალია, ამიტომ, მთავრობამ ისეთი რეგულაციები უნდა მიიღოს, რომელიც წამლის ფასის ზრდას არ გამოიწვევს. 
2 კვირა "სითი პარკის" გაშვებიდან: მძღოლებმა აშკარად ამოისუნთქეს (რეზონანსი) 

ავტ.: თეო გუდავაძე

სტატიის თანახმად, 2018 წლის 10 აპრილს თბილისის მერიამ ოფიციალურად შეწყვიტა "სითი პარკთან" თანამშრომლობა. მძღოლები ამბობენ, რომ 2 კვირაა, დედაქალაქის ქუჩებში პარკირებას გაცილებით მარტივად ახერხებენ, რადგან აღარ ეშინიათ "სითი პარკის" ჯარიმებისა. ავტომფლობელთა უმეტესობას იმედი აქვს, რომ თბილისის სატრანსპორტო კომპანია უფრო ლოიალურად მოიქცევა და პარკირება არ იქნება ისეთი პრობლემური, როგორიც აქამდე იყო. მათი მთავარი მოთხოვნა სამართლიანი სისტემის შექმნაა.

ახალი თაობა

რომან გოცირიძე: „საპრეზიდენტო არჩევნებში „ქართულ ოცნებას“ ძალიან გაუჭირდება“ (ახალი თაობა)

ავტ. ნონა ცაბაძე

ინტერვიუ რომან გოცირიძესთან.

ფრაქცია „ნაციონალური მოძრაობის“ თავმჯდომარე რომან გოცირიძე მმართველ პარტიაში არსებულ უთანხმოებას და ქვეყანაში არსებულ ზოგად ვითარებას არაფორმალურ მმართველობას უკავშირებს და აცხადებს, რომ როდესაც ქვეყანა იმართება არაკონსტიტუციურად, იქ ყოველთვის იწყება რყევები. მისი მოსაზრებით, სიტუაცია არ დარეგულირდება, ვიდრე დაპირისპირებული მხარეები ბიძინა ივანიშვილისგან არ მიიღებენ მითითებებს, ან სანამ არ გამოჩნდება საერთო მტერი, რომლის წინააღმდეგაც უმრავლესობა გაერთიანდება და ერთად დაესხმებიან თავს. 

რაც შეეხება საპრეზიდენტო არჩევნებისთვის სამზადისს, გოცირიძე ამბობს, რომ ხელისუფლებას ეშინია ოპოზიციის გართიანების, რასაც ცდილობს „ნაციონალური მოძრაობა“, ამიტომ, უმრავლესობის წარმომადგენლები გამალებით ეძებენ საფრთხეს და მის აღმოფხვრაზე მუშაობენ. 
ოპოზიციონერი დეპუტატი ამბობს: „ჩვენ გვაქვს რამდენიმე ფაქტორის იმედი. პირველი ის, რომ ჩვენ გვეყოლება ძლიერი კანდიდატი გაერთიანებული ოპოზიციიდან, მეორე ის, რომ მოსახლეობამ „ქართულ ოცნებას“ ზურგი აქცია. მესამეა თავად ივანიშვილის ფაქტორი, რომელიც ყოველთვის ძალიან ოდიოზურ კანდიდატებს შემოგვთავაზებს ხოლმე სხვადასხვა პოსტებზე.“ 
გოცირიძე დასძენს, რომ ხელისუფლებას აღარ აქვს საზოგადოების კეთილგანწყობა და მის ხელში მხოლოდ ადმინისტრაციული რესურსი რჩება, თუმცა, ოპოზიცია ამ ფორას დაძლევს და „ქართულ ოცნებას“ პოლიტიკურ დასასრულამდე მიიყვანს. 
რას უმალავს შსს მარგველაშვილს / „ოცნების“ დეპუტატებს ერთ-ერთ ტელევიზიაში დარჩათ შპარგალკა, სადაც ეწერა: „პრეზიდენტი არის მავნებელი“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ დაშლის პირას მისული „ქართული ოცნება“ პრეზიდენტ მარგველაშვილთან ომს განაგრძობს და მათ მხარს უბამს „ევროპული საქართველოც“. 
პრეზიდენტის საპარლამენტო მდივანი ანა ნაცვლიშვილი მარგველაშვილის წინააღმდეგ შეგნებულად წარმოებულ შავ პიარზე მიუთითებს და ამის დამადასტურებლად მოჰყავს ის მაგალითი რომ ერთ-ერთ ტელევიზიაში მმართველი გუნდის წევრებს „შპარგალკა“ დარჩათ, სადაც მითითებული იყო მესიჯი: „პრეზიდენტი არის მავნებელი“. 

თავის მხრივ, მარგველაშვილმა საზოგადოებრივ მაუწყებელთან ინტერვიუში გაოცება გამოხატა იმის გამო, რომ შსს-ს ჰქონდა შეწყლაბებეთან დაკავშირებით სტატისტიკა და ეს ქვეყნის პირველ პირს დაუმალა. მისთვის მიუღებელია, რომ სტრუქტურა, რომელიც ვალდებულია, ქვეყანაში კრიმინოგენური ვითარება გააუმჯობესოს, პრეზიდენტს არ უზიარებს ამ მიმართულებით დამუშავებულ ინფორმაციას და დანაშაულის სტატისტიკას. 
„ივანიშვილმა კალაძე კიდევ ერთხელ გააფრთხილა“ / დიმიტრი ბიძინაშვილი: „სუსმა სამტრედიაში კალაძის ახლობელი დაიჭირა“ (ახალი თაობა)

ავტ. შორენა მარსაგიშვილი

მონიტორინგის ცენტრი „მედიტორის“ წევრი დიმიტრი ბიძინაშვილი აცხადებს, რომ თბილისის მერმა კახა კალაძემ ყოფილი პრემიერი ივანიშვილისგან გაფრთხილებები მიიღო, რაზეც მეტყველებს სუს-ის მიერ მისი ახლობლების დაკავება სამტრედიაში. მისივე განმარტებით, კალაძეს საკუთარი გუნდი ჰყავს და თავისი ფინანსებიც გააჩნია, ამიტომ, ის ბევრისთვის შეიძლება საშიში ფიგურა გახდეს. ამასთან, ბიძინაშვილის განმარტებით, საპრეზიდენტო არჩევნებში თავისი კანდიდატურა ჰყავს კალაძის დაჯგუფებასაც, რაც კონკრეტულ ადამიანებს არ აწყობთ და ახლობლის დაჭერით მას ერთგვარი გაფრთხილება მისცეს. მისი თქმით, თუ კიდევ ვინმე შეეცდება დამოუკიდებლად მოქმედებას, ისიც დაისჯება. რესპონდენტს მაგალითი მოჰყავს და აცხადებს, რომ ცოტა ხნის წინ გურიაში გიორგი კვირიკაშვილის ახლობელიც დააკავეს, ანუ, პრემიერ-მინისტრმა ივანიშვილისგან გაფრთხილება მიიღო. 
ბიძინაშვილი დასძენს, რომ „ქართული ოცნება“ მმართველობას მალე დაასრულებს, თუმცა, ეს არ უნდა დამთავრდეს მისი სახლში გაშვებით, არამედ აუცილებლად უნდა აგონ პასუხი ჩადენილ დანაშაულებზე. 
ახალი დაპირისპირება „ოცნებაში“ / რის თქმას აპირებს ივანიშვილისთვის ზუგდიდის მაჟორიტარი დეპუტატი ედიშერ თოლორაია (ახალი თაობა)

ავტ. შორენა მარსაგიშვილი

სტატიაში ნათქვამია, რომ 23 აპრილს საპარლამენტო უმრავლესობის ლიდერმა არჩილ თალაკვაძემ საზეიმოდ განაცხადა გუნდში დაპირისპირების მოგვარების შესახებ, თუმცა, 24 აპრილს ახალი სეზონი გახსნა ზუგდიდის მაჟორიტარმა დეპუტატმა ედიშერ თოლორაიამ, რომელიც ბიძინა ივანიშვილის ახლობელია. თოლორაია პროტესტის ნიშნად სამეგრელოში გამართულ პარტიულ კონფერენციასაც არ დაესწრო. 
გამოცემის ანონიმური წყარო ამბობს, რომ თოლორაიას პარტიიდან წასვლის შესახებ გადაწყვეტილება ჯერ არ მიუღია და ეს მისი და ბიზნესმენის შეხვედრის შემდეგ გაირკვევა, მანამდე კი დეპუტატი ვახტანგ გომელაურთან აპირებს შეხვედრას.  
წყაროს ცნობით, დეპუტატი სუს-ის უფროსს მხარის გუბერნატორზე და აფხაზეთიდან შემოტანილ კონტრაბანდულ ტვირთებზე მიაწვდის ინფორმაციას და ამავე თემაზე ისაუბრებს ივანიშვილთანაც. 
სტატიაში ნათქვამია, რომ ედიშერ თოლორაიას ამბავი „ქართულმა ოცნებამ“, ასე თუ ისე, მიაჩუმათა, მაგრამ სამეგრელოს კონფერენციამ გამოაჩინა, რომ პრემიერს პარლამენტის სპიკერთან და თბილისის მერთან ცუდი ურთიერთობა აქვს.  
ჟურნალისტი ასევე წერს, რომ მმართველ პარტიაში გააფთრებული ბრძოლაა იმ პიროვნების გამოსავლენად, რომელიც ბიძინა ივანიშვილის შემდეგ მთავარი კაცის როლს დაიკავებს და ამაში ერთმანეთს კალაძე და კვირიკაშვილი ეცილებიან. 

ლევან ალაფიშვილი: „ნულოვანო ტოლერანტობის დაბრუნება შეუძლებელია“ / „მხოლოდ გახარიაზე მთელი პასუხისმგებლობის ჩამოკიდება სწორი არ არის“ (ახალი თაობა)

ავტ. ნათია ხურცილავა

ინტერვიუ ლევან ალაფიშვილთან.

იურისტი ლევან ალაფიშვილი გამოცემასთან ინტერვიუში ქვეყანაში ნულოვანი ტოლერანტობის შესაძლო დაბრუნებაზე საუბრობს. მისი განმარტებით, როცა საზოგადოებას დაბალი დონის სამოქალაქო კულტურა აქვს, პოლიტიკოსებს უადვილდებათ საკუთარი პოლიტიკური ზრახვების რეალიზაცია და სწორდ ამ კონტექსტში უნდა განვიხილოთ ნულოვანი ტოლერანტობის თემაც. 
რესპონდენტს მიაჩნია, რომ ნულოვანი ტოლერანტობის დაბრუნება არათუ ფიზიკურად, კანონმდებლობის დონეზეც შეუძლებელია, რადგან უკვე შეცვლილია  ის მიდგომები, რაც არაჰუმანური იყო. მისივე თქმით, თუკი „ქართული ოცნება“ ძველ კანონმდებლობას დააბრუნებს, ეს ნიშნავს მის მიერ გაცემული რევოლიციური საარჩევნო დაპირებებისთვის ღიად და აშკარად უარის თქმას. 
ალაფიშვილის განცხადებით, კრიმინალთან ბრძოლის კუთხით პრევენციული ღონისძიებების გატარება მხოლოდ შინაგან საქმეთა სამინისტროსთან არ უნდა იყოს ასოცირებული და ის მთელი მთავრობის ამოცანა უნდა გახდეს. 

მამუკა ტუსკაძე: „5 წელია, ფარულად მისმენენ“ / „ახლა მოსმენებს ისეთი ფართო მასშტაბი არ აქვს, მაგრამ მოსმენები დარჩა“ (ახალი თაობა)

ავტ. გულიკო ბალაძე

არასამთავრობო ორგანიზაცია „უფლებადამცველთა სახლის“ დამფუძნებელი მამუკა ტუსკაძე აცხადებს, რომ ქვეყანაში ღია მოსმენები ხორციელდება და მიმდინარეობს თვალთვალი ყველა სამოქალაქო აქტივისტზე. მისი თქმით, მასშტაბები არ არის იმ სიდიდის, როგორიც ძველი ხელისუფლების დროს იყო, თუმცა, პრაქტიკა მაინც დარჩა.  ის ეჭვობს, რომ ფარულად თავადაც უსმენენ, ქვეყნის თავდაცვისა და უსაფრთხოების საკითხებზე ან საზოგადებრივი ინტერესების გათვალისწინებით. უფლებადამცველი მოუწოდებს შესაბამის ორგანოებს, მოხსნან დამონტაჟებული მოსასმენი აპარატურები. 

